
Gobernuak 209 milioi euro inbertitu ditu 2007 eta 2009 bitartean Pirinioen Garapenerako Plan Estrategikoan
Hasierako aurrekontuaren %99 inguru gauzatu da, batez ere azpiegituretan, kulturan eta turismoan, eta hirigintza-garapenean eta etxebizitzan
Osteguna, 2010eko maiatzaren 13a.  Nafarroako Gobernuak Pirinioen Garapenerako Plan Estrategikoan 2007-2009 aldian egin duen inbertsioa 209 milioi eurokoa izan da, hau da, hasierako aurrekontuaren %99 inguru, biztanle bakoitzeko 18.917 euroko inbertsioa eginda. Gobernuak 2010ean plan estrategiko hau gauzatzen jarraitzen du. 

Plan hau Nafarroako Lurralde Estrategiako 7. Gune izenekoan oinarritu da, 39 udalerritan, 1.895 km2-ko azaleran (Foru Komunitateko azalera osoaren bosgarren zatia), 11.000 biztanle inguru dituena. Gunean udalerri txikiak daude, komunikazioak zailtzen dituen inguru fisikoan banatuta, zuzkidura gutxirekin eta biztanleria zaharkituarekin. 

Pirinioen Garapenerako Plan Estrategikoaren jardunak zazpi ardatzetan banatu dira: azpiegiturak eta komunikazioak; jarduera ekonomikoak; ondarea eta kultura; ingurumenaren kudeaketa, lurralde-egitura, hirigintza-garapena eta etxebizitza; ekipamenduak, zerbitzu publikoak eta gizarte-ongizatea; izaera ekonomiko eta fiskaleko neurriak; eta Planaren kudeaketa. 
Oro har esanda, jardun nabarmenenak hauek izan dira: zerbitzu publikoetarako sarbidea hobetzea (gauzatutako aurrekontuaren %306), turismo-sektorearen sustapena eta dibertsifikazioa (%205,44), kultura eta ondare baliabideak berreskuratu eta babestea (%195,59) eta hirigintza-garapena hobetzea eta etxebizitzarako sarbidea (%188,45). Inbertsio horiei esker, babes ofizialeko etxebizitzak (BOE) sustatu eta etxebiztizak zaharberritu dira; Orreagako ospitale zaharra erromesentzako aterpe izateko egokitu da; Pirinioen Autobiako lanak gauzatu dira Judasen Bentaraino; Iso mendatea hobetu da; eta Accionaren enpresa jarri da Irunberriko poligonoan.

Horrez gain, Planak hamar proiektu enblematikoren inguruan lan egin du. Nafarroako Gobernuaren 2006ko abenduaren 11ko akordioaren arabera, “proiektu zehatzak dira, lurraldean modu estrategikoan banatuak, eta jarduera ekonomikoari eta enpleguari lotuta dinamika positiboak sortzeko gai izan behar dute”. Hiru urte hauetan gauzatze maila desberdinak izan dituzte eta horietan aurrekontura bildutako ia 20 milioien %82 inbertitu da. Gaur egun, proiektu horietako batzuk operatiboak dira, hala nola Larra-Belaguako Iraupen Eskiko Zentroa (5,5 milioi euro inbertitu dira), Valle de Roncal industrialdea Burgin (3,1 milioi) eta etxebizitza eta hirigintza arloko laguntza teknikoaren bulegoak (1,2 milioi).

Pirinioetako Planaren Jarraipen Batzordearen azken bileran, 2010eko martxoaren 17an, Pirinioen Garapenerako Plan Estrategikoaren 2009. urteko jardunen memoria, Planak 2007 eta 2009. urteen bitartean lortutako emaitzak eta 2010erako jarraipen aurreikuspenak jakinarazi zituzten. Foro horretan, Amelia Salanueva Murguialday Etxebizitza eta Lurraldearen Antolamendu kontseilariak bertaratu guztiei Foru Gobernuak Pirinioen inguruan inbertsioak egiten jarraitzeko konpromisoa duela azaldu zien. Kontseilariak azpimarratutakoaren arabera, krisia gorabehera, Planak ez zuen murrizketarik izan eta, gainera, Nafarroa 2012 Planaren laguntza izan zuen. Jardun nagusien artean proiektu enblematikoak gauzatu ziren, eta horietara hamar milioi euro gehiago bideratu ziren. 
2010ean garatzen ari diren proiektuak
2010ean Nafarroako Gobernuak finkatutako konpromisoarekin jarraitzen duten ekintzak gauzatzen ari dira. Pirinioetako toki entitate eta biztanle gehienek Erron eta Mezkiritzen tunelak eraikitzea eskatzen zuten, ibarren eta kanpoaldearen arteko loturak hobetzeko. Nafarroa 2012 Planean “lehentasunezko proiektu” moduan jaso zen. Lurraldearen Antolamendurako Batzordeak aldeko txostena eman ondoren, Nafarroako Gobernuak, joan den maiatzaren 5ean, egindako azterlanak Udalaz Gaindiko Proiektu Sektoriak (UGPS) izendatu zituen. Orain jendaurrean aurkeztu dira eta Erroko proiekturako bi alternatiben eta Mezkiritzerako bost alternatiben artean aukeratu behar da. 

Komunikazioei dagokienez, apirilean, Gobernuak Pirinioen Autobiaren (A-21) laugarren tarteko (Judasen Benta-Esa) lanek ukitutako ondasun eta eskubideen okupazioa premiazkoa dela adierazi zuen, eta gastu horretarako 2.150.000 euro gorde dira. Oro har, Pirinioen Autobideak 46 kilometro izango ditu Nafarroako lurretan, eta 347,2 milioi euroko aurrekontua du. Lanak amaitzean, 2011. urtean, Ebro haranaren iparraldean komunikazio-ardatz estrategikoa izango da, kantauriar eta mediterranear ingurua lotu eta herrialdean jarduera ekonomiko handiena duen ingurua egituratuko baitu, Penintsularen ipar-ekialdea.

Bestalde, Pirinioetako Planera bildutako udalerri batzuetan urteko azken hiruhilekoan esperientzia pilotu moduan abian jarriko den “Hurbiltzen zaitugu” programa aurkeztu da. Emaitzak ikusita, zerbitzua Nafarroako beste landa-inguru batzuetara zabaldu daiteke. Lehenengo fase honetan, inguruan bizi diren 65 urtetik gorakoek eta desgaitasunen bat dutenek zerbitzu batzuk erabili ahal izango dituzte, hala nola, doako garraioa, podologia, trebakuntza-ikastaroak eta jarduera aisiazko-osasungarriak. Zerbitzuen Zorroan beste batzuk ere jaso dira, esaterako garbitegia eta janaria etxera, laguntza, liburutegi ibiltaria, laguntza familia zaintzaileei, etab.
Pirinioetako biztanleentzat lehentasuna duen beste gai bat enplegua da eta, beraz, azkenean, lau zentro balioaniztun operatibo sortu dira Pirinioen Garapenerako Plan Estrategikoaren barruan, enpresak eta ingururako zerbitzuak ezartzeko: Izizeko industrialdea (Valle de Aezkoa), Burgikoa (Valle de Roncal), Urrobikoa (Valle de Salazar) eta zentro balioaniztun bat Agoitzen, eraikita dagoena eta laster inauguratuko dutena. Ibarren erdialdeei dagokienez, Izizeko eta Burgiko industrialdeen lursailak erosi dira eta zentro balioaniztsun horien diseinua udan erabakitzeko ideien lehiaketa deitzear dago. 

Horrez gain, urte hauetan Pirinioen hiru haranetan biomasa-zentralak kokatzeko bideragarritasun tekniko eta ekonomikoaren azterlanak egin dira, eta aurrera egiten jarraitu nahi da, toki entitateekin batera, baso-baliabideen tratamendu produktiboari lotutako jardun gehiago zehazteko, teknologia desberdinak aplikatzeko eta zentral horien kokapena erabakitzeko. Biomasari buruzko proiektu honek Agoitzeko bigarren belaunaldiko Bioerregaien Zentroa osatu behar du, biak zuraren erabileren eta produktuen inguruko garapen teknologikoaren poloa sortzeko enbrioiak izan daitezke eta. 

